
Liafuan Badak Husi Ministru Planu no Finansas 

Iha Okaziaun Serimónia Hasa’e Bandeira 

Iha Ministériu Planu no Finansas 

Segunda-feira, loron 2 fulan abril tinan 2018 

 

Loron di’ak! 

 

Sras/Srs Diretores-jerais, Diretores-nasionais, Xefes Departamentus, Koordenadores Unidades, 

Asesores, Junior Professionals, Funsionáriu tomak Ministériu Planu no Finansas mak ha’u respeita. 

Prezidente ANPM ne’ebé hamutuk ho ita ohin dader, mak ha’u respeita. 

 

Ha’u hakarak hatoo ha’u nian Boas Festas da Santa Páscoa no hein katak iha loron hirak liubá ita bele 

halo reflesaun konaba Na’i Jesus Cristo nian sakrifísiu mai ita ema atu nune’e ita bele husik no hakribit 

buat ne’ebé lalós iha ita nian moris. 

 

Agradese prezensa ita bo’ot sira ohin dader iha serimónia ida ne’e nu’udar jestu ida katak ita hakruk 

ba ema rihun atus rua resin ne’ebé fó sira nia moris tomak atu ohin ita bele hetan independensia. 

 

Hakarak uza oportunidade ida ne’e atu fó ha’u nian apresiasaun no louvor ba servisu profisional, 

rigorozu ne’ebé diresaun-sira hatudu; maski ho rejime duodesimal ho rekursus finanseirus ne’ebé 

limitadu, ita konsegue hakat liu fulan tolu ona. Durante tinan lima nia laran, rejime duodesimal aplika 

ona ho ida ne’e ba dala hat no ho orsamentu ne’ebé menus liu kompara ho tinan hirak liubá. 

 

Ida ne’e evidensia katak Ministériu Planu no Finansas bele sai ejemplu konaba efisiensia—katak ho 

rekursus uitoan maibe produz barak. Ministériu ida ne’e mós sai ejemplu konaba halo jestaun rigorozu 

no prudensia ho kontas Estadu. 

 

Iha semana ida ne’e nia laran, ita sei asesu osan balun husi Fundu Minarai atu asegura nafatin 

funsionamentu normal instituisaun Estadu hotu, presta servisus públikus, halo pagamentu ba ita nian 

Veteranu sira, no fim garante kredibilidade Estadu ida ne’e labele monu.  

 

Ha’u mós hakarak rejista iha ne’e kooperasaun di’ak entre diresaun-sira nune’e servisus sira kontinua 

funsiona ho di’ak. Ita nian pagamentu eletróniku lao nafatin; pagamentu saláriu laiha atrazu; maski ho 

difikuldade, ita konsegue selu daudaun tusan balun ho DLA Piper, Tribunal Permanente ba Arbitrajen, 

tusan ho ADB, nst. 

 

Laós deit ida ne’e, maibe ita mós halo lansamentu ba dokumentu importante lubun ida, hanesan 

publikasaun konaba inflasaun, relatóriu temátiku ida konaba edukasaun, no semana ida ne’e nia laran 

ita sei asiste lansamentu relatóriu dezenvolvimentu umanu ba dala hat konaba juventude no moris 

di’ak. Ita mós asiste ona avansus lubun ida iha area kolekta reseitas ba Estadu; ASYCUDA World ita 

lansa tiha ona iha Aeroporto Presidente Nicolau Lobato no iha Batugadé foin lalais ne’e. Agora daudaun 

ita rezolve hela rekursu ierárkiku lubun ida ne’ebé tama mai Ministériu. Atividade sira ne’e ejemplu 

konkretu kolaborasaun di’ak entre diresaun-jerál sira. 

 

Esforsu sira ne’ebé ita halo ne’e signifikativu, nune’e ha’u hakarak apela ba ita bo’ot sira atu mantein 

profisionalismu no integridade intelektual no kaer metin valores sira di’ak ne’ebé orienta Ministériu 

Planu no Finansas ida ne’e ninia servisu lorloron. 

 

Ha’u atu inform aba ita bo’ot sira katak daudaun ne’e ha’u prepara hela nota informativa ida konaba 

ezekusaun orsamentu durante rejime duodesimal. Informasaun ne’e mós sei tau iha Ministériu ninian 

Website atu ema hotu bele akompaña evolusaun despezas no reseitas durante fulan tolu ne’e nia laran. 

Laiha buat ida atu subar. 

 

Sras/Srs sira, 

 

Ita hotu hatene katak semana oin mai, kampaña partidus politikus sira sei hahú. Ha’u husu atu 

funsionárius tomak hakruk ba lei ne’ebé vigora atu labele hetan problema aban bainrua tanba ita nian 

hahalok rasik. Ha’u haree maioria staff Ministériu ida ne’e mesak tékniku deit. 

 

Iha Konsellu Ministrus semana kotuk, koalia mós konaba preparasaun ba Eleisaun Antesipada no fahe 

knaar ba kada Liña Ministerial. Ministériu Planu no Finansas sei responsável ba fornesimentu apoiu 

transporte atu tula ema ba sira nian fatin atu vota ba. Sua Eselensia Señor Primeiru-Ministru sei hasai 

despaxu ida atu Ministériu bele rekolla viaturas husi institutisoes Estadu sira ba objetivu ida ne’e. 

 

Ita Timoroan ninia ábitu mak husik buat hotu too rohan mak foin hakfodak. Maske tempu no 

oportunidade atu atualiza kartaun eleitoral fó tiha ona, maibe estudante sira husi munisípiu sira ne’ebé 

hela iha kapital barak mak la aproveita. Husu atu Diresaun-Jerál Finansas Estadu koordena ho 

Ministériu Administrasaun Estatal konaba oráriu no fatin destinu. Hahú agora presija haree kondisaun 

kareta sira ne’e atu evita asidente ruma akontese. 

 

Atu remata, ha’u hakarak husu ita bo’ot sira atu reza ba ita nian Amu Bispu, D. Basílio do Nascimento, 

ne’ebé oras ne’e iha hela ospital. 

 

Obrigadu wa’in ba ita bo’ot sira nian atensaun. 

